                                                                                    ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ
 ՕՐԵՆՍԳՐՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Հոդված 1. Օրենսգրքի 298-րդ հոդվածի 3-րդ մասը շարադրել հետևյալ խմբագրությամբ. 
«3. Արտաքին տնտեսական գործարքի հասարակ գրավոր ձևը չպահպանելը հանգեցնում է դրա անվավերության, բացառությամբ սույն օրենսգրքի 1040.2-րդ հոդվածով նախատեսված դեպքի:»:
Հոդված 2. Օրենսգրքի 470-րդ հոդվածում լրացնել 6-րդ մաս` հետևյալ բովանդակությամբ.
«6. Ռեպո պայմանագրի նկատմամբ սույն գլխով նախատեսված դրույթները չեն տարածվում, եթե այլ բան նախատեսված չէ սույն օրենսգրքի 56.1-րդ գլխում:»: 
Հոդված 3. Օրենսգրքի 594-րդ հոդվածի 1-ին մասում երկրորդ պարբերությունից հետո լրացնել երրորդ պարբերություն` հետևյալ բովանդակությամբ.
«Ռեպո պայմանագրի գործողության ընթացքում այդ պայմանագրի առարկա հանդիսացող ֆինանսական գործիքների և որպես մարժային փոխանցում տրամադրված ֆինանսական գործիքների դիմաց թողարկողի կողմից վճարվող եկամուտներին, մասնավորապես՝ արժեկտրոնային վճարումներին, շահաբաժիններին, մարումներին և նմանատիպ այլ վճարումներին համարժեք գումար ռեպո պայմանագրի կողմերից մեկի կողմից մյուսին փոխանցելը նվիրատվություն չի համարվում:»:
Հոդված 4. Օրենսգրքի 907-րդ հոդվածի 1-ին մասը շարադրել հետևյալ խմբագրությամբ.
«1. Բանկային ավանդի գումարի վրա տոկոսներն հավելագրվում են ավանդը բանկ մուտք լինելու օրվանից կամ դրան հաջորդ օրվանից մինչև այն ավանդատուին վերադարձնելու կամ ավանդատուի հաշվից այլ հիմքերով դուրս գրելու օրը կամ այդ օրվան նախորդող օրը: Եթե բանկային ավանդի պայմանագրով նախատեսված չէ տոկոսների հավելագրման կարգ, ապա բանկային ավանդի գումարի վրա տոկոսներն հավելագրվում են ավանդը բանկ մուտք լինելուն հաջորդ օրվանից մինչև այն ավանդատուին վերադարձնելու կամ ավանդատուի հաշվից այլ հիմքերով դուրս գրելու օրվան նախորդող օրը:»:  
Հոդված 5. Հայաստանի Հանրապետության 1998 թվականի մայիսի 5-ի քաղաքացիական օրենսգրքի  (այսուհետ՝ Օրենսգիրք) յոթերորդ բաժինը լրացնել ութերորդ ենթաբաժնով հետևյալ բովանդակությամբ. 
						« ՈՒԹԵՐՈՐԴ ԵՆԹԱԲԱԺԻՆ         
							ԱՅԼ ՊԱՅՄԱՆԱԳՐԵՐ  
								ԳԼՈՒԽ 56.1. 
							 ՌԵՊՈ ՊԱՅՄԱՆԱԳԻՐ
Հոդված 1040.1      Ռեպո պայմանագիր 
1. Ռեպո պայմանագրով կողմերից մեկը՝ վաճառողը, պարտավորվում է մյուս կողմին՝ գնորդին, որպես սեփականություն փոխանցել ֆինանսական գործիքներ, իսկ գնորդը պարտավորվում է ընդունել այդ ֆինանսական գործիքները և վճարել դրանց դիմաց, այնուհետև պայմանագրով սահմանված ժամկետում վաճառողին հետ վաճառել ձեռքբերված  նույն տեսակի ֆինանսական գործիքները կամ պայմանագրով սահմանված դրանց համարժեք այլ ֆինանսական գործիքներ, վաճառողն էլ պարտավոր է ընդունել այդ ֆինանսական գործիքները և վճարել դրանց դիմաց: 
2. Սույն գլխի իմաստով ֆինանսական գործիքներ են համարվում արժեթղթերը, «Արժեթղթերի շուկայի մասին» Հայաստանի Հանրապետության օրենքով սահմանված դրամական շուկայի գործիքները, արժեթղթի ձեռքբերման իրավունք հավաստող ածանցյալ ֆինանսական գործիքները, բանկային ոսկին և վարկերի նկատմամբ պահանջի իրավունքը:  
3. Ռեպո պայմանագիրը չի հանդիսանում ածանցյալ ֆինանսական գործարք:  
4. Սույն Օրենսգրքի 31-րդ գլխով սահմանված կանոնները  տարածվում են ռեպո պայմանագրերի նկատմամբ, եթե դա նախատեսված է կողմերի միջև կնքված պայմանագրով:

Հոդված 1040.2     Ռեպո պայմանագրի ձևը 
1. Ռեպո պայմանագիրը պետք է կնքվի գրավոր, բացառությամբ սույն հոդվածի 2-րդ մասով սահմանված դեպքի:
2.  Ռեպո գործարքը կարող է կնքվել նաև բանավոր, եթե կողմերի միջև այդ մասին առկա է գրավոր համաձայնություն: 
3.  Ռեպո գործարքը բանավոր կնքելու մասին գրավոր համաձայնությամբ կողմերը կարող են նախատեսել, որ իրենց բանավոր խոսակցությունները կձայնագրվեն՝ այդ ձայնագրությունները որպես պայմանագրի պայմանների վերաբերյալ ապացույց օգտագործելու նպատակով:   
Հոդված 1040.3   Ռեպո պայամանագրի պայմանները 
1. Ռեպո պայմանագրով կարող է նախատեսվել, որ գնորդը պարտավոր է պայմանագրի գործողության ընթացքում ֆինանսական գործիքների դիմաց թողարկողի կողմից վճարվող եկամուտներին, մասնավորապես՝ արժեկտրոնային վճարումներին, շահաբաժիններին, մարումներին և նմանատիպ այլ վճարումներին համարժեք գումար փոխանցել վաճառողին:
2. Ռեպո պայմանագրով կարող է նախատեսվել ռեպո պայմանագրով վաճառված ֆինանսական գործիքների շուկայական գնի տատանման հետևանքով հավելյալ ռիսկ ստանձնած կողմի իրավունքը իր ռիսկը ծածկելու նպատակով պահանջելու մյուս կողմից իրեն որպես սեփականություն հանձնել ֆինանսական գործիքներ կամ դրամական միջոցներ՝ միաժամանակ ստանձնելով դրանք կամ դրանց համարժեքը վերադարձնելու պարտականություն (մարժային փոխանցումներ): Լրացուցիչ ֆինանսական գործիքները կամ դրամական միջոցները ստանալու և (կամ) դրանց համարժեքը վերադարձնելու կարգը, ժամկետները և դրանց հետ կապված այլ հարցերը կարգավորվում են պայմանագրով: Կողմերը սույն հոդվածի 1-ին մասով նախատեսված կանոնները կարող են կիրառել մարժային փոխանցումների ժամանակ: 
3. Որպես մարժային փոխանցում տրամադրվող դրամական միջոցների վրա կարող են հաշվեգրվել տոկոսներ:
4. Այն դեպքերում, երբ ռեպո պայմանագրով վաճառված կամ որպես մարժային փոխանցում տրամադրված ֆինանսական գործիքը մարվում է նախքան պայմանագրով սահմանված դրա համարժեքը վերադարձնելը, ապա համարժեք ֆինանսական գործիքի փոխարեն վերադարձվում են մարման գումարները, եթե այլ բան նախատեսված չէ պայմանագրով:»:
[bookmark: _GoBack]Հոդված 6. Օրենսգրքի 1281-րդ հոդվածի 2-րդ մասը շարադրել հետևյալ խմբագրությամբ. 
«2. Արտաքին տնտեսական գործարքը, որի մասնակիցներից թեկուզև մեկը Հայաստանի Հանրապետության քաղաքացի կամ իրավաբանական անձ է, անկախ գործարքը կնքելու վայրից, կնքվում է գրավոր, բացառությամբ սույն օրենսգրքի 1040.2-րդ հոդվածով նախատեսված դեպքի:»: 
Հոդված 7. Սույն օրենքը ուժի մեջ է մտնում պաշտոնական հրապարակմանը հաջորդող  օրը:                                      


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
                   ՆԱԽԱԳԱՀ 	Ա. ՍԱՐԳՍՅԱՆ 
